
РЕПУБЛИКА МАКЕДОНИЈА

МИНИСТЕРСТВО ЗА ТРУД И СОЦИЈАЛНА ПОЛИТИКА

П Р Е Д Л О Г - З А К О Н

за  изменување и дополнување на Законот за заштита на децата

Скопје, ноември 2017 година

ВОВЕД

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ

СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Во Република Македонија заштитата на децата како област е уредена со Законот за заштита на децата („Службен весник на Република Македонија” бр. 23/13, 12/14, 44/14, 144/14, 10/15, 25/15, 150/15, 192/15 и 27/16). 

Со Предлог законот за изменување и дополнување на Законот за заштита на децата се врши промена во условите кои се однесуваат на избор/именување  на директор на јавна установа за деца (детска градинка/центар за ран детски развој/детско одморалиште), во насока на дополнување на сертификатите за познавање на англиски јазик со АПТИС, како и  бришење на условот за положен психолошки тест.

Дополнително во однос на инспекторите се менува докажувањето на исполнетоста на условот за познавање на работа со компјутери и психолошкиот тест. 

Во Предлог Законот се интервенира и во одредби од Законот од неговата имплементација, конкретно во одредбите кои се однесуваат на физичките лица со овозможување на олеснување на постапката за добивање решение за вршење на одредени работи од дејноста од страна на физичките лица како и  овозможување на физичките лица да  ја вршат дејноста, со давање можност  на вршење на дејноста во домот на родителите на детето, во домот на физичкото лице или во друг соодветен простор, односно овозможување имплементација на овој вид на згрижување  утврден со Законот и во пракса.
Наведените причини ја наметнаа потребата од донесување на овој закон.
II. ЦЕЛИ, НАЧЕЛА И ОСНОВНИ РЕШЕНИЈА

Законот чие донесување се предлага, се заснова на истите начела на кои е заснован и основниот текст на Законот за заштита на децата.

Законот ги содржи и основните решенија на измените кои се содржани во Предлог на Законот.

Цел на Предлог законот за изменување и дополнување на Законот за заштита на децата е да се овозможи и АПТИС како меѓународен сертификат за познавање на странски јазик да биде доказ за познавање на странски јазик за избор односно именување  на директор на јавна установа за деца (детска градинка/центар за ран детски развој/детско одморалиште), затоа што овој сертификат е признаен секаде, но е и најефтин и најдостапен сертификат за познавање на англиски јазик во Република Македонија. Во однос на психолошкиот тест, истиот е често користена алатка за проверка на психолошките карактеристики на кандидати за определени работни места, но проблем претставува фактот што во Република Македонија не постојат овластени правни лица кои располагаат со соодветен стручен кадар за развивање на соодветни психолошки тестови за секоја различна работна позиција, вклучувајќи ги и избраните и именуваните лица. Дополнително во однос на условите за вработување на инспектори се менуваат и одредбите за условот за работа со компјутери, односно наместо меѓународни сертификати кои се премногу скапи, се бара познавање на работа со компјутери, која ќе се докажува со домашни сертификати и потврда и се брише полагањето на психолошки тестови и тестови на интегритет.
Во Предлог Законот се интервенира во одредби од Законот од неговата имплементација, конкретно во одредбите кои се однесуваат на физичките лица со овозможување на олеснување на постапката за добивање решение за вршење на одредени работи од дејноста од страна на физичките лица како и  овозможување на физичките лица да  ја вршат дејноста во домот на родителите на детето, во домот на физичкото лице или во друг соодветен простор  односно овозможување имплементација на овој вид на згрижување  утврден со Законот и во пракса. 
III.ОЦЕНКА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Предлогот за изменување и дополнување на Законот за заштита на децата не предизвика фискални импликации врз Буџетот на Република Македонија.

IV.ПРОЦЕНКА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНОТО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

Предлогот Законот за заштита на децата не предизвика обврска за обезбедување дополнителни финансиски средства за негово спроведување 
ПРЕДЛОГ НА ЗАКОН

за изменување и дополнување  на Законот заштита на децата 





Член 1

   
 Во Законот за заштита на децата  („Службен весник на Република Македонија” бр.23/13, 12/14, 44/14, 144/14, 10/15, 25/15,150/15, 192/15 и 27/16)                                                                      

 Главата VII се менува и гласи: „.ФИЗИЧКИ ЛИЦА КОИ ВРШАТ ЗГРИЖУВАЊЕ НА ДЕЦА ОД ПРЕДУЧИЛИШНА ВОЗРАСТ“

Член 2
    
Членот 84 се менува и гласи:

„(1)Физички лица можат да вршат одредени работи од дејноста згрижување и  воспитание на деца од предучилишна возраст како професионална дејност под услови утврдени со овој закон. 
(2) Згрижувањето и воспитанието на децата од предучилишна возраст од став (1) на овој член  може да се врши во домот на родителите на детето, во  домот на физичкото лице или во друг соодветен простор.“






Член 3

Во членовите 85 и  86 зборовите „во сопствениот дом“ се бришат.






Член 4

Во членот 87 став (1) алинејата  6 се менува и гласи:
„- ако детето се згрижува во домот на физичкото лице или во друг соодветен простор, просторијата каде што  ќе престојуваат децата  треба  да  има површина од најмалку 15 м2, а доколку физичкото лице работите ги врши во сопствениот дом, просториите во кои ќе се одвиваат активностите со децата треба да се функционално поврзани и одвоени од просториите кои ги користи семејството. “

По ставот (2) се додава нов став (3), кој гласи:

„Две физички лица, можат да го организираат своето работење во заеднички простории заради заедничко покривање на трошоците. Секој од нив ќе ја врши дејноста одвоено и на своја одговорност, без едниот да одговара за постапките на другиот.“

По новиот став (3) се додава нов став (4),  кој гласи:

„Физичко лице кое самостојно врши одредени работи од дејноста згрижување и воспитание на  деца како професионална дејност, може да ангажира и волонтер, кој доколку волонтира во делот на одредени работи од дејноста згрижување и воспитание, треба да поседува и соодветна лиценца за неговател и да го извести писмено Министерството за труд и социјална политика за неговото ангажирање со прилог договор за волонтирање.“

Во ставот (3) кој станува став (5) зборот „работа“ се заменува со зборот „неговател“.

Ставот (4) станува став (6).






Член 5

Во членот 89  во ставот (1) по зборот „видот“ се става запирка и се додаваат зборовите „надоместок за извршената услуга “.

Ставот  (2)  се брише . 

Ставовите (3) станува став (2).

Во ставот (4) кој станува став (3) зборовите „ставот(3) се заменуваат со зборовите“ставот (2)“.  

Член6

Во членот 90 став (1) во алинејата два по зборот „престанок“ се додаваат зборовите „за вршење на одредени работи од дејноста“.

Во  став (2) во алинејата четири по зборот „лично“ се додаваат зборовите „или од страна на ангажиран волонтер од член 87 став (4) од овој закон“.






Член 7

      
 По членот 90 се додава нов член 90-а кој гласи:
Физичкото лице  одговара за настанатата штета која ќе ја причини лично, како и за штетата причинета од ангажираниот волонтер, во согласност со закон. 
Член 8                       

Во член 120 ставови (2) и (3) зборовите „има положено психолошки тест и тест за интегритет“ се заменуваат со зборовите „односно АПТИС (АPTIS) - најмалку ниво Б2 (B2)“.

Член  9            

Во членот 177 во ставот (1) зборовите „во сопствениот дом и во домот на родителите на детето“ се бришат.






Член  10        

Во членот 177-а во ставот (1) зборовите „во сопствениот дом и во домот на родителите на детето“ се бришат.






Член  11

Во членот 179 зборовите „во сопствениот дом и во домот на родителите на детето“ се бришат.






Член   12             

Во членот 182 зборовите „во сопствениот дом и во домот на родителите на детето“ се бришат.

Член 13

Во член 206 став (1) алинејата 8 се менува и гласи:

„- поседува потврда за познавање на компјутерски програми за канцелариско работење и“


Алинејата 9 се брише. 

Алинејата 10 станува алинеја 9. 





Член 14

Во член 228 во ставот (4) по алинејата четири  се додаваат две нови алинеји, кои гласат: 

„- започне со работа и врши дејност, а не ги исполнува пропишаните услови, односно ако врши дејност без решение на надлежен орган (член  87)

-  не овозможи вршење на надзор (член 212 став (5))“.

Член 15

Во членот 229-а  став (2) зборовите „во сопствениот дом“се бришат.





Член 16

Одредбите од член 120 ставови (2) и (3) од Законот за заштита на децата („Службен весник на Република Македонија“ бр. 23/2013, 12/2014, 44/2014, 144/2014, 10/2015, 25/2015, 150/2015, 192/2015 и 27/2016) и одредбите од член 7 од овој закон, кои се однесуваат на условот да поседување меѓународно признат сертификат или уверение за активно познавање на англискиот јазик не постар од пет години нема да се применуваат од денот на влегувањето во сила на овој закон до 1 септември 2018 година.
Член 17

Директорот кој е избран, односно именуван во периодот од денот на влегувањето во сила на овој закон до 1 септември 2018 година, е должен да го исполни условот за познавање на англиски јазик најдоцна во рок од една година од денот на неговиот избор, односно именување.

На директорот кој нема да го исполни условот за познавање на англиски јазик во рокот утврден во став 1 на овој член му престанува мандатот.






Член  18


Се овластува законодавно правната комисија на Собранието на Република Македонија, да утврди пречистен текст на Законот за заштита на децата.

Член  19

Овој закон влегува во сила осмиот ден од денот на објавувањето на Службен весник на Република Македонија. 
ОБРАЗЛОЖЕНИЕ НА

ПРЕДЛОГОТ НА ЗАКОНОТ ЗА ИЗМЕНУВАЊЕ И ДОПОЛНУВАЊЕ

НА ЗАКОНОТ ЗА ЗАШТИТА НА ДЕЦАТА

I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГОТ НА ЗАКОНОТ:

Со Предлог законот за изменување и дополнување на Законот за заштита на децата се врши промена во условите кои се однесуваат на избор/именување  на директор на јавна установа за деца (детска градинка/центар за ран детски развој/детско одморалиште), во насока на дополнување на сертификатите за познавање на англиски јазик со АПТИС, како и  бришење на условот за положен психолошки тест. Дополнително во однос на инспекторите се менува докажувањето на исполнетоста на условот за познавање на работа со компјутери и психолошкиот тест. 
Во членот 120 од Законот за заштита на децата се уредуваат условите и начинот на избор и именување на директори на јавна детска градинка/центар за ран детски развој  и јавно детско одморалиште. Како еден од условите за избор, односно именување на директор е наведено и поседување на меѓународно признат сертификат за познавање на англиски јазик, при што се наведени следните сертификати ТОЕФЕЛ ИБТ најмалку 74 бода,  ИЕЛТС (IELTS) - најмалку 6 бода, ИЛЕЦ (ILEC) (Cambridge English: Legal) - најмалку Б2 (B2) ниво,  ФЦЕ (FCE) (Cambridge English: First) - положен или БУЛАТС (BULATS) - најмалку 60 бода. Со оглед на фактот што и АПТИС е исто така еден од меѓународно признатите сертификати, но е најефтин и најдостапен сертификат за познавање на англиски јазик во Република Македонија со членот 8 од Предлог законот, се врши измена на ставот (2) и на ставот (3) со која се додава и овој сертификат. Во однос на психолошкиот тест, истиот е често користена алатка за проверка на психолошките карактеристики на кандидати за определени работни места, но проблем претставува фактот што во државата не постојат овластени правни лица кои располагаат со соодветен стручен кадар кои ќе развијат соодветни психолошки тестови за секоја различна работна позиција, вклучувајќи ги и избраните и именуваните лица, поради што овој услов нема повеќе да биде потребен. 

Со членот 206 се уредуваат условите за инспектор. При тоа во алинејата 8 како услов за определено лице да биде вработено како инспектор е наведено кандидатот да поседува меѓународно признат сертификат за работа со компјутерски програми за канцелариско работење, и тоа еден од следниве:  Certiport: IC3 GS4 Key Applications - положен; Microsoft: MOS Word или MOS Excell - положен или  ECDL: Core – положен. Овие сертификати се премногу скапи, а истите многу малку луѓе ги поседуваат, поради што подолго време не може никој да се вработи како инспектор. Од тие причини со членот 13 од предлог законот овие меѓународни сертификати се заменуваат со услов познавање на работа со компјутерски програми, со што ќе може да се приложи при аплицирање и сертификат издаден од домашни правни лица кои се занимаваат со оваа работа, а со што ќе се намалат трошоците на граѓаните кои се заинтересирани да се вработат како инспектори. Дополнително се брише и психолошкиот тест како услов, затоа што не постојат вакви стандардизирани тестови во државата.

Во предлог законот се интервенира и во одредби од Законот од неговата имплементација, конкретно во одредбите кои се однесуваат на физичките лица со овозможување на олеснување на постапката за добивање решение за вршење на одредени работи од дејноста од страна на физичките лица како и  овозможување на физичките лица да  ја вршат дејноста, со давање можност  на вршење на дејноста во домот на родителите на детето, во домот на физичкото лице или во друг соодветен простор, односно овозможување имплементација на овој вид на згрижување  утврден со Законот и во пракса, и тоа со членовите 1, 2, 3, 4, 5,  6 , 7, 9 , 10, 11,  12, 14 и 15. 

Со членот 1 од предлог законот се менува називот на главата VII,   соодветно на направените интервенции во членови од Законот кои се однесуваат на физичките лица, адекватно на дадената можност одредени работи да се вршат во друг простор.

Со членот 2 од предлог законот се менува членот 84 од Законот, со кој се прецизира вршењето на одредените работи од дејноста згрижување и воспитание на децата од предучилишна возраст како професионална дејност и тоа во: домот на родителите на детето, во  домот на физичкото лице или во друг соодветен простор.
 Со членот 4 од предлог законот во  членот 87 од Законот се допрецизираат условите за вршење на одредени работи од дејноста од страна на физичко лице во домот на физичкото лице или во друг соодветен простор, се дава можност заради заедничко покривање на трошоците  на две физички лица, да можат да го организираат своето работење во заеднички простории, и се овозможува физичкото лице да може да ангажира и волонтер. Со членот 5 со интервенирање  во членот  89 од Законот  се создаваат реални услови за давање на услугата со склучување на договорот со барателот на услугата.

Со членот 7  се предлага физичкото лице  да одговара за евентуална сторена  штета која ќе ја причини лично како и за штетата причинета од ангажираниот волонтер. 

Со членот 14 се интервенира во членот 228 со утврдување на  две нови прекршочни одредби.

Со членот 16 од Предлог законот се дава одложна примена на условот кој се однесува на познавање на англискиот јазик.


Со членот 17 се регулира обврската на директорот именуван од денот на влегување во сила на овој закон до 1 септември 2018 година да го исполни условот за познавање на странски јазик во рок една година од именувањето, во спротивно му престанува мандатот.

Со членот 19 се уредува влегувањето во сила на законот.
ОДРЕДБИ ОД ЗАКОНОТ ЗА ЗАШТИТА НА ДЕЦАТА КОИ СЕ МЕНУВААТ И ДОПОЛНУВААТ

(„Сл.весник на РМ” бр.23/13, 12/14, 44/14, 144/14,  10/15, 25/15 ,150/15, 192/15 и 27/16)

VII. ФИЗИЧКИ ЛИЦА КОИ ВРШАТ ДОМАШНО ЗГРИЖУВАЊЕ НА ДЕЦА ОД ПРЕДУЧИЛИШНА ВОЗРАСТ

Член 84   
Физички лица можат да вршат одредени работи од дејноста згрижување и  воспитание на деца од предучилишна возраст како професионална дејност под услови утврдени со овој закон. 
Член 85   
Физичко лице во сопствениот дом може самостојно да врши одредени работи од дејноста згрижување и воспитание на деца, како професионална дејност за организирање и остварување на згрижување или престој, нега и исхрана на деца од предучилишна возраст до шест години живот, односно до поаѓање во основно училиште  и  деца на возраст до десет години живот, најмногу до пет деца и не помалку од два часа дневно.

Член 86
Физичко лице во сопствениот дом  може самостојно да врши одредени работи од дејноста згрижување и воспитание на  деца, како професионална дејност и за организирање и остварување на згрижување или престој, нега и исхрана и за деца со пречки во менталниот развој или телесна попреченост до две деца на возраст до десет години живот  и не помалку од два часа дневно.

Член 87  
(1) Физичко лице може самостојно да врши одредени работи од дејноста згрижување и воспитание на деца како професионална дејност доколку ги исполнува следниве услови: 

            - да има најмалку   средно образование,
            - да не му е одземено вршењето на родителско право, 
            - да има општа и посебна здравствена способност,
            - да не му е одземена или ограничена деловната способност,

            - да не му е изречена казна со правосилна судска пресуда со која е осудено за кривично дело за семејно насилство, одземање на малолетно лице, негрижа или злоставување на малолетно лице или родосквернавење, за кривично дело од групата на дела против половата слобода, без оглед на изречената санкција и кај кое во согласност со закон е утврдено дискриминаторско однесување и

            - да располага со соодветен простор и опрема за работа, доколку физичкото лице работите ги врши во сопствениот дом, со тоа  што просторијата каде што престојуваат децата  треба  да  има површина од најмалку 15 м2, просториите во кои ќе се одвиваат активностите со децата треба да се функционално поврзани и одвоени од просториите кои ги користи семејството.

      
(2) Физичкото лице од ставот (1) на овој член не може да врши одредени работи  во сопствениот дом, доколку во семејството има член кој е  болен од неизлечива заразна болест, зависник од дрога или друга психотропна супстанција или злоупотреба на алкохол, или доколку  на возрасен член на семејството не му е одземено или ограничено  родителското право.
 
(3) Секое физичко лице кое самостојно врши одредени работи од дејноста згрижување и воспитание на  деца како професионална дејност задолжително треба да поседува важечка лиценца за работа и решение за вршење одредени работи од дејноста. 

            (4) Поблиските  услови, критериуми  и начинот на вршење на работите од членот 84 од овој закон ги пропишува министерот.

Член 89
(1) Физичкото лице со барателот на услугата склучува договор во писмена форма во кој се уредува  времето, местото, начинот, видот и обемот на услугите кои ги дава физичкото лице. 


(2) Во договорот  се утврдува и износот на заработувачката која се определува зависно од времето на ангажирање, која ќе претставува основица за определување на придонеси од задолжително социјално осигурување согласно со закон. 

(3) Физичкото лице кое самостојно врши одредени работи од дејноста згрижување и воспитание на деца како професионална  дејност должно е:

            -  да ги дава  услугите согласно со овој закон,


- во вршењето на работата да ја почитува личноста на корисникот, неговото достоинство и неповредливоста на личниот и семејниот живот, да ги  чува како службена тајна податоците и информациите од личен и семеен карактер, како и да ја чува службената и професионалната тајна,

            - да води евиденција на корисниците и дадените услуги, 
            -  да дава податоци за својата работа на барање на министерството и

            - да доставува годишен извештај за својата работа до министерството.

(4) Формата, содржината и начинот на водење на евиденцијата од ставот (3) алинеја 3 на овој член ги пропишува министерот.

Член 90


(1) Важноста на решението за вршење на одредени работи од дејноста на физичкото лице престанува, доколку: 

- лицето почине,
- лицето поднесе барање за престанок,

- на лицето со правосилно решение на надлежен суд му е одземена или ограничена  деловната способност,

- лицето ја загуби општата здравствена способност или посебната здравствена способност  за вршење на дејноста и

- во други случаи определени со закон.

(2) Решението за вршење на одредени работи од дејноста на физичкото лице му се одзема, ако:

- со правосилно решение на надлежен суд му е одземено вршењето на родителското право,

- му е изречена казна со правосилна судска пресуда со која е осудено за кривично дело за семејно насилство, одземање на малолетно лице, негрижа или злоставување на малолетно лице или родосквернавење, за кривично дело од групата на дела против половата слобода, без оглед на изречената санкција и кај кое во согласност со закон е утврдено дискриминаторско однесување, 
                - во определениот рок не ги отстрани констатираните недостатоци во вршењето на работата утврдени со надзорот над законитоста на работата и надзорот над стручната работа,

            - работите не ги извршува лично или ако користи работи на други лица спротивно на решението за вршење на одредени работи од дејноста, 


- престане со работа без одобрение на министерот и

- во други случаи определени со закон.

(3) Министерот  донесува решение за престанок или одземање на   решението за вршење на одредени работи од дејноста на физичкото лице  во случаите наведени во ставовите (1) и (2) на овој член.


(4) Против решението од ставот (3) на овој член може да се изјави жалба до Државната комисија за одлучување во управна постапка и постапка од работен однос во втор степен.

Член 120     

(1) Со јавна установа за деца  раководи директор на  установата, како орган на  раководење.
 (2) За директор на јавна детска градинка/центар за ран детски развој може да биде именувано, односно избрано лице кое покрај општите услови утврдени со закон и условите утврдени во членот 142 од овој закон е со високо образование (со стекнати 240 кредити според ЕКТС или завршен VII1 степен) и ги исполнува условите утврдени во членот 136 од овој закон за воспитувач, за  стручен работник, за стручен соработник, лице со завршен филолошки факултет - наставна студиска програма  и специјалистички студии за предучилишни педагози, правник, социолог и економист со високо образование (со стекнати 240 кредити според ЕКТС или завршен VII1) и минимум пет години работно искуство по дипломирањето, поседува еден од меѓународно признати сертификати или уверение за активно познавање на англискиот јазик не постар од пет години ТОЕФЕЛ ИБТ - најмалку 74 бода, ИЕЛТС  (IELTS) - најмалку 6 бода, ИЛЕЦ (ILEC) (Cambridge English: Legal) - најмалку A2 (A2)  ниво, ФЦЕ (FCE) (Cambridge English: First) - положен, БУЛАТС (BULATS) - најмалку 60  бода, има положено психолошки тест и тест  за интегритет и поседува важечка лиценца за директор за установа за деца. 
 (3) За директор на јавно детско одморалиште може да биде именувано, односно избрано лице кое покрај општите услови утврдени со закон и условите утврдени во членот  142 од овој закон има завршено високо образование (со стекнати 240 кредити според ЕКТС или завршен VII1 степен)  и минимум  пет години  работно искуство по дипломирањето, поседува еден од меѓународно признати сертификати или уверение за активно  познавање на англискиот јазик не постар од пет години ТОЕФЕЛ ИБТ - најмалку 74 бода,  ИЕЛТС (IELTS) - најмалку 6 бода, ИЛЕЦ (ILEC) (Cambridge English: Legal) - најмалку A2  (A2) ниво, ФЦЕ (FCE) (Cambridge English: First) - положен, БУЛАТС (BULATS) - најмалку 60 бод, има положено психолошки тест и тест за интегритет и поседува важечка лиценца за директор за установа за деца.

(4) Кандидатот за директор на јавната установа за деца задолжително доставува и програма за работа на јавната установа.

 (5) Директорот на јавна установа за деца основана од Владата го именува и разрешува министерот.

(6) Директорот од ставот (5) на овој член се именува врз основа на јавен оглас.

(7) Јавниот оглас се распишува најдоцна 30 дена пред истекот на мандатот на директорот на јавната установа за деца основана од Владата.

(8) Доколку јавниот оглас не се распише во рокот утврден во ставот (7) на овој член, јавниот оглас го распишува министерството.

(9) Директорот на  јавна детска градинка/јавен центар за ран детски развој го избира  и разрешува градоначалникот на општината  и на  општината во градот Скопје.

(10) Директорот на јавно детско одморалиште основано од општината и градот Скопје го избира и разрешува градоначалникот на општината и на градот Скопје.

(11) Директорот на јавната установа за деца се избира, односно  именува за време од четири години по спроведен јавен оглас за избор, односно именување објавен во три дневни  весници кои се издаваат на целата територија на Република Македонија од кои еден од  весниците што се издаваат на јазикот што го зборуваат најмалку 20% од граѓаните кои  зборуваат службен јазик различен од македонскиот јазик. 
Член 177 

 (1) Комисијата од членот 175 од овој закон врши лиценцирање на директори на установи за деца; стручни работници, стручни соработници, воспитувачи и негователи во установи за згрижување и воспитание на деца од предучилишна возраст; физички лица кои вршат одредени работи од дејноста згрижување и воспитание на деца од предучилишна возраст во сопствениот дом и во домот на родителите на детето; лица вработени во агенциите  за давање услуги за чување и нега на деца од предучилишна возраст, како и на лица кои  се заинтересирани да се вклучат во системот за згрижување и воспитание на деца од предучилишна возраст.  

 (2) Комисијата за лиценцирање врши проверка на примената  на стручните знаења. 

 (3) Министерот на предлог на Комисијата за лиценцирање издава,  обновува, продолжува и одзема лиценци за работа на лицата од ставот (1) на овој член.

 (4) Против одлуката на министерот за издадена, продолжена, обновена  и одземена лиценца за работа, може да се изјави жалба до Државната комисија за одлучување во управна постапка и постапка од работен однос во втор степен.

Член 177-а

(1) Директори на установи за деца, лица од член 120-а од овој закон, стручни работници, стручни соработници, воспитувачи и негователи во установи за згрижување и воспитание на деца од предучилишна возраст; физички лица кои вршат одредени работи од дејноста згрижување и воспитание на деца од предучилишна возраст во сопствениот дом и во домот на родителите на детето; лица вработени во агенциите за давање услуги за чување и нега на деца од предучилишна возраст, како и на лица кои се заинтересирани да се вклучат во системот за згрижување и воспитание на деца од предучилишна возраст полагаат стручен испит заради проверка на потребното стручно знаење за вршење на работи од дејноста.

(2) Стручен испит може да полага лице кои ги исполнува следниве услови:

- да има диплома или уверение за завршено образование согласно со член 120 ставови (2) и (3) за директори на установи за деца, да има диплома или уверение за завршено образование  за раководно лице согласно член 120-а од овој закон, член 136 ставови (1), (2), (3), (4) и (5) за даватели на јавни услуги за згрижување и воспитание на деца за јавни установи за деца, член 167 став (1) точки 1, 2, 3, 4, 5, 6 и 7 за стручни лица за згрижување и воспитание на деца во приватни установи за деца, член 77 став (1) алинеја 1 за лице ангажирано од агенција за давање услуги за чување и нега на деца од предучилишна возраст и член 87 став (1) алинеја 1 за физичко лице кое самостојно врши одредени работи од дејноста згрижување и воспитеание на деца како професионална дејност.

- да е државјанин на Република Македонија,

- да има лекарско уверение за здравствена состојба,

- да има потврда дека не му е одземено вршењето на родителското право,

- да има потврда дека не му е изречена казна забрана за вршење на професија, дејност или должност,

- да има потврда дека не му е изречена казна со правосилна судска пресуда со која е осудено за кривично дело за семејно насилство, одземање на малолетно лице, негрижа или злоставување на малолетно лице или родосквернавење, за кривично дело од групата на дела против половата слобода, без оглед на изречената санкција и кај кое, во согласност со закон, е утврдено дискриминаторско однесување,

- да има потврда со правосилна одлука да не му е изречена забрана за вршење на професија, дејност или должност сé додека траат последиците од забраната и

- потврда за посетена обука  за директор од најмалку 40 часа на кандидати за стекнување на лиценца за директори на установите деца. 

Член 179

На лицето од членот 177 став (1) од овој закон  може да му се продолжи (обнови) лиценцата за работа  ако  во  периодот  на  важноста  на  лиценцата  посетил  најмалку 40  часа едукација за директор на установа за деца; 20 часа едукација за  стручен работник, стручен соработник и воспитувач; 10 часа едукација за неговател, за физичко лице кое врши одредени работи од дејноста згрижување и воспитание на деца од предучилишна возраст во сопствениот дом и во домот на родителите на детето и лице вработено, односно ангажирано во агенциите  за давање услуги за чување и нега на деца од предучилишна возраст  спроведена согласно со Програмата за работа на Комисијата за  лиценцирање и ако по извршената проверка Комисијата за лиценцирање констатира дека лицето успешно го применува стручното знаење.
Член 182 

(1) Комисијата за лиценцирање донесува програма и деловник за работа.

(2) Комисијата за лиценцирање донесува Кодекс за стручните лица во системот за згрижување и воспитание на деца од предучилишна возраст.

(3) Трошокот за издавање, продолжување и обновување на лиценцата  за работа е на товар на стручното лице и е во висина од 1.400 денари за директор, 950 денари за стручен работник, стручен соработник и воспитувач, 450 денари за неговател, за физичко лице кое врши одредени работи од дејноста згрижување и воспитание на деца од предучилишна возраст во сопствениот дом и во домот на родителите на детето и лице вработено, односно ангажирано во агенциите за давање услуги за чување и нега на деца од предучилишна возраст,  усогласени со порастот на трошоците на живот за претходната година, објавени од Државниот завод за статистика во јануари за тековната година. 

(4) Трошокот за издавање, продолжување и обновување на лиценцата за работа на лица кои се заинтересирани да се вклучат во системот за згрижување и воспитание на деца од предучилишна возраст  е соодветен на висините утврдени во ставот (3) на овој член во зависност од видот на лиценцата.

 (5) Начинот за издавање, продолжување, обновување и одземање на лиценцата за работа на  лицата од членот 177 став (1) од овој закон, начинот на спроведување на обуките, како и формата и содржината на образецот на лиценцата за работа ги пропишува министерот.
Член 206
(1) Инспекцискиот надзор го вршат инспектори, a инспектор може да биде лице кое:

- е државјанин на Република Македонија,

- е полнолетно,

- има општа здравствена способност,

- не му е изречена казна со правосилна судска пресуда за забрана на вршење на професија, дејност или должност,

- има стекнати најмалку 300 кредити според ЕКТС или завршен VII/1 степен од областа на општествените науки, што се докажува со уверение,

- има пет години работно искуство во дејноста,

- ги исполнува другите услови утврдени во актот за систематизација на работните места,

- поседува меѓународно признат сертификат за работа со компјутерски програми за канцелариско работење и тоа еден од следниве:

1) Certiport: IC3 GS4 Key Applications - положен;

2) Microsoft: MOS Word или MOS Excell - положен или

3) ECDL: Core - положен,

- има добиено позитивно мислење за соодветност за работното место преку полагање на психолошки тест и тест за интегритет, согласно со прописите кои се однесуваат на државните службеници и 
- има лиценца за инспектор од областа на надлежноста на инспекциската служба. 


(2) Министерот го назначува инспекторот во согласност со овој закон.


(3) Инспекторот поседува службена легитимација, како службена исправа со која го докажува службеното својство, идентитетот и овластувањето за преземање на работи од инспекцискиот надзор.


(4) Формата и содржината на образецот на легитимацијата од ставот (3) на овој член, начинот на нејзиното издавање, употреба, одземање и евиденција на издадените и одземените легитимации  ги пропишува министерот.  


(5) При вршењето на инспекцискиот надзор, инспекторот е должен да ја покаже службената легитимација.
Член 228

(1) Глоба во износ од 1.000 евра во денарска противвредност ќе  се изрече за прекршок на установа за деца, на детска градинка/центар за ран детски развој,  организациона единица основана од страна и во состав на правни лица, високообразовна установа и на приватно училиште  и на  агенција за давање услуги за чување и нега на деца од предучилишна возраст возраст, ако:

- организира политичко или верско организирање и дејствување и во установата за деца, односно кај агенцијата се врши злоупотреба на децата од истите причини, како и се врши психичко или физичко малтретирање, казнување или друго нечовечко постапување или злоупотреба на децата (член 12 )
-  остварува програми што не се донесени од надлежниот орган (член 168) ,

-  остварува програми без прибавено позитивно мислење (членови  168 став (15)  и 95 став (5)),
-  остварува програма која не е одобрена од министерот (член 168 став (14)),

- не соработува со установи од здравствената дејност, односно не постапува по членот 172 став (1) од овој закон,

- постапи спротивно на одредбата од членот 172 став (2) од овој закон,

- не достави или не донесе годишна програма за работа (членови 168 и 95),

- не ги остварува стандардите и нормативите за вршење на дејноста (член 100 став (3)),

- основа установа за деца без одобрение (член 106),

- ја наруши основната намена и функција на објектот во периодот на траење на закупот (член 196),

- започне со работа и врши дејност, а не ги исполнува пропишаните услови, односно ако врши дејност без решение на надлежен орган (членови  102 и 102-а),

- започне со работа без добивање на решение за вршење на одредени работи од дејноста (членови 78 став (3)),

- не извести за престанок на работа на приватната установа (член  113),

- агенцијата за давање услуги за чување и нега на деца од предучилишна возраст не води евиденција за корисниците и дадените услуги (член 79 став (1)),

- изврши избор на вработени спротивно на условите утврдени со овој закон,

- не ја води пропишаната евиденција и документација или ја води спротивно на пропишаното (член  195),

- користи прирачници и детски списанија за кои нема решение за одобрување и употреба (член 173 став (3)),

- не ги применува утврдените цени на услуги од надлежен орган (член 191),

- на родителите не им ги претстави и не им дозволи да изберат прирачници и детски списанија кои се во функција за реализација на активностите во установата за деца (член 173 ставови (4) и (5)),

- доставува невистинити податоци, како и незаконски или неправилно ги користи средствата (член 192),

-  не овозможи вршење на надзор (член 212 став (5)),

- не реализира  програми од член 168 ставови (11 )и (12),
-  не ги извршува наредените мерки и дејствија (член 215) и

- не ја почитува забраната за работа на установата за деца, агенцијата за давање услуги за чување и нега на деца од предучилишна возраст  (член 219).

(2) Глоба во износ од 30% од одмерената глоба за правното лице ќе му се изрече за прекршокот од ставот (1) на овој член  на  директор  во установа за деца, детска градинка/центар за ран детски развој.

(3) Глоба во износ од 100 до 150 евра во денарска противвредност  ќе се изрече за прекршок  на раководно лице во организациона единица основана од страна и во состав на правни лица, високообразовна установа и на приватно училиште и на агенција за давање услуги за чување и нега на деца од предучилишна  возраст.

(4) Глоба во износ од 100 до 150 евра во денарска противвредност  ќе се изрече за прекршок  на физичко лице кое самостојно врши одредени работи од дејноста згрижување и воспитание на деца како професионална дејност ако:

- организира политичко или верско организирање и дејствување(член 12 став (4)),,

- не води евиденција за корисниците и дадените услуги (член 89 став (3),

- не ја почитува забраната за работа (член 219)  и

- врши психичко или физичко насилство и малтретирање или друго нечовечко постапување или злоупотреба на дете/ца (член 12).
(5) Глоба во износ од 1000  евра во денарска противвредност ќе му се изрече за прекршок и на директорот на јавната установа за деца ако дозволи исплаќање на средства кои не се утврдени со годишниот финансиски план на установата (член 124).

(6)Глоба во износ од 1000 евра во денарска противвредност ќе му се изрече за прекршок  на директорот на јавната установа за деца ако не постапи согласно член 174-а ставови (4) и (5).
Член 229-а

(1) Глоба во износ од 500 до 1.000 евра во денарска противвредност ќе му се изрече за

прекршок на лице кое е вклучено во системот за згрижување и воспитание на деца од предучилишна возраст, на директор за установа за деца, на раководно лице во детска градинка/центар за ран детски развој, како организациона единица основана од страна и во состав на правни лица, високообразовна установа и на приватно училиште, како и на физичко лице кое е вклучено во системот за згрижување и воспитание на деца од предучилишна возраст ангажирано од агенција за давање услуги за чување и нега на деца од предучилишна возраст и од физичко лице кое одделни работи од дејноста врши како професионална дејност, доколку не поседува соодветна лиценца за работа (член 178 став (1)).

(2) Глоба во износ од 500 до 1.000 евра во денарска противвредност ќе му се изрече и на одговорното лице во установата за деца, на раководно лице во детска градинка/центар за ран детски развој, како организациона единица основана од страна и во состав на правни лица, високообразовна установа и на приватно училиште, односно на физичко лице кое самостојно врши одредени работи од дејноста згрижување и воспитание на деца како професионална дејност во сопствениот дом, односно на одговорното лице на агенција за давање услуги за чување и нега на деца од предучилишна возраст, доколку вработи лице кое не поседува соодветна важечка лиценца за работа (член 178 став (1)).
